
Песнь 1

Ирмос: Песнь победную поим вси Богу, сотворшему дивная чудеса мышцею высокою и спасшему Израиля, яко прославися.

Припев: Святителю отче Николае, моли Бога о нас
.

Венцы украшаемь праведными, и престолу благодати предстоя, Николае, иже песньми тя ныне венчавающия верно, присно спасай молитвами твоими.

Иже благодать прием исцелений, всеблаженне Николае, души моея язвы молитвами твоими исцели и находящих искушений избави мя, молюся.

Слава: Крепкою Николае твоею молитвою, всеразслабленную душу мою прегрешеньми исцели и жития злолютых избави мя, молюся.

И ныне, Богородичен: Ума моего омрачение, Всенепорочная, светом Твоим отжени и тьмы вечнующия избави мя, яко да пою всегда величия Твоя.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 3

Ирмос: Да утвердится сердце мое в воли Твоей, Христе Боже, Иже над водами небо утверждей второе и основавый на водах землю, Всесильне.

Первосвященников удобрение, благоухание Божественнаго Духа, мировонными твоими молитвами злосмрадныя страсти отжени сердца моего, Николае мудре, любовию, молюся.

В лености скончаваю мою жизнь окаянный и боюся страшнаго Твоего судища, Христе, на немже не посрами мене, Николая ходатайствы священными умолен бывая.

Слава: Преиспещрен Божественною благодатию, святителю Николае отче, от различных искушений и бед спаси прибегающия в кров твой присно, всеблаженне.

И ныне, Богородичен: Избави мя от всех напастей, и от многих соблазн змиевых, и от вечнаго огня и тьмы, Всенепорочная, Яже свет рождшая нам невечерний.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.)

(Если по 6-й песни читается акафист, то перед седальнами читаем кондак и икос.)

Седален, глас 1

В Мирех живый чувственно, святителю, яко миром разумным духовно явился еси помазан, отче Николае, и миры чудес твоих облагоухал еси, миро приснотекущее проливая, мирными твоими благоухаеми песньми и памятию твоею.

Слава, и ныне, Богородичен
Пророцы Тя ясно провозвестиша, Отроковице, Матерь Божию, и апостоли Божественнии в мире проповедаша, и мы веровахом. Темже вси, благочестномудренне почитающе, воспеваем Тя и Богородицу воистинну присно именуем.

Песнь 4

Ирмос: Духом провидя, пророче Аввакуме, Словесе воплощение, проповедал еси, вопия: внегда приближитися летом, познаешися; внегда приити времени, покажешися. Слава силе Твоей, Господи.

Яко всех повелений Божиих исполнитель, отче святителю Николае, соблюдати поспеши нам молитвами твоими, яже на земли законоположения, ко спасению ведущая, и избави всех напастей находящих.

Течение твое скончав преподобно о Христе, пути наша исправи, яже к Нему, отче богоносне Николае, яко да убежавше безпутнаго блужения, ко спасительному достигнем совершению.

Слава: Иже вся козни вражия успив Божественными бодростьми, Николае премудре, бдящих и Бога воспевающих и тебе ходатая к Нему предлагающих, всех нас отче облагодати.

И ныне, Богородичен: Разумев пророк Духом Божиим, гору Тя приосененную преднаписав, Чистая, истаявшия зноем многих прегрешений Твоими благоприятными ходатайствы, Богородице, ныне прохлади, и благодатию.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 5

Ирмос: Светлый нам возсияй свет присносущный, утренюющим о судьбах заповедей Твоих, Владыко Человеколюбче, Христе, Боже наш.

Во дворех Господних насажден, святителю отче Николае, и яко плодовитая маслина, благодатию умащаеши ныне всех лица елеем трудов Твоих.

Мольбу ныне сотвори, отче Николае, о рабех твоих, яко да оставление согрешений приимем и от одержащия скорби избавимся и всякия тесноты.

Слава: тебе молим Николае, благаго ходатая ко Господу: не остави нас, святе, без заступления, но обычною твоею молитвою спасай.

И ныне, Богородичен: Световидный Христов храме, Отроковице Богоблагодатная, молитвами Твоими, Отцу, и Сыну, и Духу, и нас храмы сотвори, преподобная содевающих.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 6

Ирмос: Пророка Иону подражая, вопию: живот мой, Блаже, свободи из тли и спаси мя, Спасе мира, зовуща: слава Тебе.

Имеяй множество щедрот, Христе, множество моих зол отжени молитвами Николая, окормляя мою жизнь, волнами греха обуреваемую присно.

Крепко врага попрал еси, мудре, егоже сокрушати и нас твоими молитвами укрепи, Николае, тобою предстателем Божественным обогатившихся.

Слава: Иже миряном быв первосвятитель истинный, облагоухай наша чувства душевная, отче Николае, и враждующия на ны злосмрадныя страсти отгоняй присно.

И ныне, Богородичен: Величия Тебе, Чистая, сотвори Христос, Егоже моли присно возвеличити в нас богатыя Его милости, Богоблагодатная.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.) Слава, и ныне.

Кондак, глас 3

В Мирех, святе, священнодействитель показался еси, Христово бо, преподобне, Евангелие исполнив, положил еси душу твою о людех твоих и спасл еси неповинныя от смети. Сего ради освятился еси, яко великий таинник Божия благодати.

Икос

Воспоим ныне святителя песньми, мирским людем пастыря и учителя, да молитвами его просветимся: се бо явися чист весь, нетленен духом, Христу принося жертву непорочну, чисту, Богу благоприятну, яко святитель, очищен и душею и телом, темже сый истинно Церкве предстатель и поборник сея, яко великий таинник Божия благодати.

(Если читается акафист, то кондак и икос читаются по 3-й песни, перед седальнами.)

Песнь 7

Ирмос: Сущим в пещи отроком Твоим, Спасе, не прикоснуся, ниже стужи огнь. Тогда трие, яко единеми усты, пояху и благословляху, глаголюще: благословен Бог отец наших.

Рачительною молитвою твоею, мудре, сердца моего утверди глезне известно на камени Божиих заповедей пресветлых, спасая непременно, Николае, от коварств пакостных злоначальнаго врага.

Разрешение нам многих грехов испроси, сетей житейских и нуждных и искушений всяческих находящих, священне Николае, всех верных заступниче и святителей основание.

Слава: Иже сокрывый раб лукавый талант, егоже в делание благовосприем аз есмь, и боюся тамошняго судища, на немже, Судие Боже всех, не осуди мене, моления ради святаго Николая.

И ныне, Богородичен: Тебе, Всесвятая, Пречистая, раби Твои всегда, во дни и в нощи молим сокрушенною мыслию, просяще избавления грехов наших дати Твоими молитвами, Чистая.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 8

Ирмос: Егоже ужасаются Ангели и вся воинства, яко Творца и Господа, пойте, священницы, прославите, отроцы, благословите, людие, и превозносите во вся веки.

На горе стоя Божественных добродетелей, концем знаемь чудес высоких, Николае, явился еси показаньми. Темже всяк язык почитает тя во вся веки.

Вкусив, преподобне, Божественныя сладости, горесть возненавидел еси страстей и сластей. От нихже нас избави, моля Христа востающия беды утолити.

Слава: Яко столп непоколебим и утверждение верных, присно мя колеблема житейскими злобами и бесовскими дохновении укрепи, всеблаженне Николае, молитвами твоими.

И ныне, Богородичен: Уврачуй, Пречистая, страсти сердца моего, рождшая всех Врача, и праведных части яви мя причастника, Дево, Христа умоливши.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 9

Ирмос: Светоносный облак, в оньже всех Владыка, яко дождь с небесе на руно, сниде и воплотися нас ради, быв Человек, Безначальный, величаем вси яко Матерь Бога нашего чистую.

Яко Христова святителя, яко светозарную звезду, яко чудес самодейственника, яко источника исцелений, яко сущим в скорбех помощника, яко избавителя теплейша призывающим тя в бедах, отче, восхваляем песньми священными.

Тя пастыря великаго и подражателя во всем начальнаго Пастыря Христа, прилежно молим, Николае: от высот священных упаси рабы твоя и избавляй от всех житейских напастей всегда.

Слава: Уже конец приближается, что ленишися, о душе моя; почто не тщишися Богови благоугодно пожити; потщися и возникни прочее и возопий: Человеколюбче, ущедри мя, Николая молитвами окормляя мою жизнь, яко Благ.

И ныне, Богородичен: Яже Свет рождшая Божественный, омраченнаго мя всеми прилоги лукаваго, и во унынии живуща, и прогневающа Бога, просвети, Всенепорочная, и настави к добрым деланием, яко вина сущи всех добрых.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

